
Bu bayram ilk dəfə BMT Baş 

Assambleyasının 20 dekabr 2002-ci 
il tarixli qətnaməsinə əsasən, 2003-cü 
ildə Birləşmiş Millətlər Təşkilatının 
Dövlət Qulluğu Günü kimi qeyd edil-
mişdir. Həmin qətnamədə BMT-nin 
üzvü olan dövlətlərə tövsiyə olunmuş-
dur ki, dövlət qulluğunun dövlətlərin 
inkişafında əhəmiyyətini daha 
yaxşı işıqlandırmaq və təbliğ etmək 
məqsədilə xüsusi gün təsis etsinlər. 
Dövlət qulluqçusunun dövlətin, 
cəmiyyətin və hər bir vətəndaşın 
həyatında önəmini, demokratik, 
hüquqi və dünyəvi dövlətin qurul-
ması prosesində dövlət qulluğunun 
rolunu və BMT Baş Assambleyası 
tərəfindən iyunun 23-nün Birləşmiş 
Millətlər Təşkilatının Dövlət Qul-
luğu Günü elan edildiyini nəzərə 
alan Azərbaycan Respublikasının 
Prezidenti İlham Əliyev həmin günü 
“Dövlət Qulluqçularının Peşə Bay-
ramı Günü” kimi təsis etmişdir. Res-
publikamızda çalışan çoxsaylı dövlət 
qulluqçuları öz bayramlarını 2006-cı 
ildən etibarən təntətnəli şəkildə qeyd 
edirlər.

Azərbaycanda müasir dövlət 
qulluğu sisteminin formalaşdırılması 
və inkişafında, demokratik, hüquqi 
və dünyəvi dövlət quruculuğunda 
ümummilli lider Heydər Əliyevin 
əvəzsiz xidmətləri bu gün də özü-
nü göstərməkdədir. Dövlət qulluğu 
sahəsində köklü islahatlara məhz ulu 
öndərin ölkəyə rəhbərliyi dövründə 
başlanılmışdır. Ümummilli liderimi-
zin rəhbərliyi altında hazırlanan və 
1995-ci ilin noyabrında ümumxalq 
səsverməsi yolu ilə qəbul edilən 
Azərbaycan Respublikasının Kons-
titusiyası milli maraqların həllinə 
qadir və müasir tələblərə cavab verən 
dövlət idarəçilik prinsiplərini təsbit 
etdi. 1996-cı ildə Hüquq İslahatları 
Komissiyası, 1998-ci ildə isə Dövlət 
İdarəçiliyi Sistemində İslahatların 
Aparılması üzrə Dövlət Komissi-
yası yaradıldı. Hər iki komissiya-
nın gördüyü işlər, əsasən, ölkədə 
demokratik proseslərin inkişafına, 
qəbul edilən qanunların beynəlxalq 
standartlara uyğunlaşdırılması-
na, dövlət idarəçiliyi sisteminin 
modernləşdirilməsinə yönəldilmişdir. 
Bu qanunvericilik aktlarının böyük 
bir qismi bilavasitə dövlət idarəçiliyi 
sisteminin inkişafına, dövlət qulluğu-
nun təşkilinə və təkmilləşdirilməsinə, 
dövlət qulluqçularının sosial 
müdafiəsinin təmin olunmasına 
yönəlmişdir. Bununla da ölkəmizdə 
dövlət qulluğunu tənzimləyən zəruri 
qanunvericilik bazası formalaşdırıl-
mışdır.

Ulu öndər Heydər Əliyev dövlət 
idarəçiliyinin modernləşdirilməsi və 
beynəlxalq sistemə uyğunlaşdırıl-

ması istiqamətində islahatları davam 
etdirmişdir. Bu baxımdan 29 dekabr 
1998-ci il tarixli fərmanla yaradı-
lan Dövlət İdarəçiliyi Sistemində 
iİslahatların Aparılması üzrə Dövlət 
Komissiyasının qarşıya qoyduğu 
vəzifələr diqqəti xüsusi cəlb edir. 
Dövlət komissiyası dövlət quruculu-
ğunun inkişaf etdirilməsi, idarəetmə 
sisteminin təkmilləşdirilməsi və 
demokratikləşdirilməsi, həmçinin 
sərbəst bazar iqtisadiyyatı 
münasibətlərinə uyğunlaşdırılma-
sı sahəsində kompleks tədbirlər 
görmüşdür. Bütün bunlara rəğmən 
2000-ci ildə “Dövlət qulluğu haq-
qında” Azərbaycan Respublikasının 
Qanunu qəbul olundu. Bu qanunun 
qəbul edilməsi ilə dövlət qulluğu 
sahəsində vahid dövlət siyasətinin 
formalaşdırılmasının əsası qoyuldu. 

“Dövlət qulluğu” və “dövlət qulluq-
çusu” anlayışları da məhz bu qanunla 
gündəmə daxil oldu. 

“Dövlət qulluğu haqqında” Qanun 
dövlətlə dövlət qulluqçuları arasın-
da yaranan münasibətləri və dövlət 
qulluqçularının hüquqi vəziyyəti 
ilə bağlı məsələləri tənzimləyərək, 
həyata keçirilən kadr siyasətinin əsas 
prinsiplərini, dövlət qulluqçularının 
cəmiyyətdəki yerini, onların hüquq və 
vəzifələrini müəyyənləşdirir. Bu qa-
nun dövlət orqanlarının üzərinə düşən 
funksiyaların səmərəli şəkildə yerinə 
yetirilməsinə xidmət edən təcrübəli və 
peşəkar dövlət qulluqçusu korpusu-
nun formalaşdırılması və inkişafını 
stimullaşdırır.

Qanunda dövlət qulluğu anlayı-
şının mahiyyəti belə əks olunmuş-
dur: “Dövlət qulluğu Azərbaycan 
Respublikasının Konstitusiyasına 
və qanunvericilik aktlarına uyğun 
olaraq dövlətin məqsəd və funksiya-
larının həyata keçirilməsi sahəsində 
dövlət qulluqçularının öz vəzifə 
səlahiyyətlərini yerinə yetirməsidir”.

Ümummilli liderin dövlət 
idarəçiliyindəki zəngin təcrübəsi 
müstəqilliyini yeni bərpa et-
miş republikamızın beynəlxalq 
aləmə inteqrasiyasında öz rolunu 
göstərmişdir. Dövlət qulluğunun 
inkişafı ilə əlaqədar bir-birinin 
ardınca qəbul olunan qanunverici-
lik aktları da bundan xəbər verirdi. 
Məhz ulu öndərin ölkəyə rəhbərliyi 

dövründə “Dövlət qulluqçularının 
icbari sığortası haqqında”, “Dövlət 
qulluqçusu üçün hakimiyyət 
səlahiyyətinin icrasına görə əlavə 
haqqın təyin edilməsi haqqında”, 
“Dövlət qulluqçularının vəzifə ma-
aşlarına yerli əmsalların müəyyən 
edilməsi haqqında” qanunlar və 

daha 6 qanun, habelə 18 fərman 
verilmişdir.

Bütün bunlar bir daha təsdiqləyir 
ki, Heydər Əliyev Azərbaycanın 
müasir dövlət qulluğu sisteminin 
banisidir. Azərbaycan Prezidenti 
İlham Əliyev də öz çıxışlarında 
bunu xüsusi olaraq vurğulamışdır: 
“Müstəqil Azərbaycan Respublika-
sında müasir dövlət qulluğu sistemi-
nin formalaşması və inkişafı ümum-
milli liderimiz Heydər Əliyevin adı 
ilə bağlıdır. Məhz Heydər Əliyevin 
ali siyasi hakimiyyətə qayıdışından 
sonra ölkədə xaos və anarxiyanın 
qarşısı alındı, dövlət nizamı və 
sabit dövlət idarəçiliyi bərpa edildi, 
demokratik, hüquqi dövlət quruculu-
ğu prosesi başlandı. Onun rəhbərliyi 
altında həyata keçirilən idarəçilik 
fəaliyyəti insanlarımızda dövlətçilik 
şüurunu gücləndirdi, hakimiyyət və 
idarəetmə orqanlarının işinə inamı 
artırdı.”

Müdrik şəxsiyyət Heydər 
Əliyevin bütün sahələrdə olduğu 
kimi, dövlət qulluğu sahəsində də 
apardığı siyasətin bu gün Prezident 
İlham Əliyev tərəfindən uğurla davam 
etdirilməsi bu sahədə vahid dövlət 
siyasətinin həyata keçirilməsində 
yüksək rolunu göstərmişdir. 2003-cü 

ildə Azərbaycanda Avropa Birliyinin 
TASİS Proqramı çərçivəsində dövlət 
qulluğu sahəsində islahatlara yardım 
üzrə layihənin icrasına başlanılması 
və 24 ay davam etdiyi müddətdə 
ölkəmizdə dövlət qulluğu və inzi-
bati islahatların həyata keçirilməsi 
üzrə konsepsiya hazırlandı. Dövlət 
qulluğu sahəsindəki islahatları 
sürətləndirmək, dövlət qulluğunu 
daha yaxşı təşkil etmək məqsədilə 
Prezident İlham Əliyevin fərmanı 
ilə 2005-ci ildə Azərbaycan Respub-
likasının Prezidenti yanında Dövlət 
Qulluğu Məsələləri üzrə Komissiya 
yaradıldı. Komissiyanın əsas fəaliyyət 
istiqaməti Azərbaycan Respublikası-
nın Konstitusiyasının 55-ci maddəsinə 
müvafiq olaraq vətəndaşların dövlətin 
idarə olunmasında iştirak etmək 
hüququnun həyata keçirilməsi üçün 
dövlət qulluğuna qəbulun bərabərlik, 
şəffaflıq və müsabiqə əsasında 
keçirilməsi ilə bağlıdır. 

Komissiyanın qarşısına qoyulan 
əsas vəzifələr dövlət qulluğu və digər 
kadr məsələləri sahəsində vahid 
dövlət siyasətinin formalaşdırılma-
sında iştirak etmək və bu siyasəti 
həyata keçirmək, dövlət qulluğunun 
kadr təminatının proqnozlaşdırılması 
sahəsində təkliflər hazırlamaq, bu 

sahədə Azərbaycan Respublikası 
Prezidentinin və Azərbaycan Respub-
likasının Dövlət Qulluğunu İdarəetmə 
Şurasının tapşırıqlarını yerinə 
yetirməkdir. Şuraya, həmçinin dövlət 
qulluğu və kadr məsələləri sahəsində 
fəaliyyətin təkmilləşdirilməsi üçün 
tələb olunan normativ hüquqi aktların 
layihələrini hazırlamaq, dövlət qul-
luqçularının peşə hazırlığı, təcrübə, 
yenidənhazırlanma və ixtisasartırma 
keçməsi sahəsində dövlət orqanlarının 
fəaliyyətini əlaqələndirmək, dövlət 
qulluqçularının idarə edilməsinə 
dair mərkəzləşdirilmiş məlumat 
bazasını inkişaf etdirmək və ondan 
səmərəli istifadə olunmasını təmin 
etmək, “Dövlət qulluğu haqqında” 
Azərbaycan Respublikası Qanunu-
nun 2.3-cü və 28.1-ci maddələrinə 
müvafiq olaraq mərkəzləşdirilmiş 
qaydada vətəndaşların dövlət qullu-
ğuna qəbulunu müsabiqə və şəffaflıq 
əsasında həyata keçirilməsini təşkil 

etmək və digər məsələlər də daxildir. 
Ölkədə bu istiqamətdə həyata 

keçirilən tədbirlər dövlət qulluq-
çularının məsuliyyətini artırmaqla 
yanaşı, sivil, demokratik və vətəndaş 
cəmiyyətinin tələblərinə cavab verən 
dövlət idarəçiliyi sisteminin qurulma-
sında da mühüm rol oynayır.

Beynəlxalq ekspertlər tərəfindən 
də etiraf olunur ki, Azərbaycan 
müasir dünyada qəbul edilmiş dövlət 
idarəetmə sistemlərinə uyğun milli 
dövlət quruculuğu istiqamətində 
islahatları uğurla davam etdirir. Belə 
islahatlar çevik dövlət idarəçilik sis-
teminin formalaşdırılmasında, insan 
hüquq və azadlıqlarının yüksək dövlət 
təminatına nail olunmasında, ən əsası 
isə Azərbaycanın dünya birliyinə 
inteqrasiyasının sürətləndirilməsində, 
müstəqil demokratik dövlət imi-
cinin formalaşdırılmasında böyük 
əhəmiyyət kəsb edirdi.

Dövlətimizin başçısının rəhbərliyi 
ilə keçirilən bütün tədbirlərdə 
məmurların, dövlət qulluqçularının 
əsas vəzifələrinin xalqın xidmətçisi 
olmaları, yekəxanalıq etməmələri 
diqqətə çatdırılmışdır. Prezident 
İlham Əliyev “Azərbaycan Respub-
likası regionlarının 2014-2018-ci 
illərdə sosial-iqtisadi inkişafı Dövlət 
Proqramı”nın icrasının üçüncü ilinin 
yekunlarına həsr olunan konf-
ransda çıxışı zamanı bu məsələyə 
daha kəskin münasibət bildirərək 
demişdir ki, insanların yaxşı yaşa-
ması təkcə maddi tərəflə ölçülmür: 
“Burada, əlbəttə ki, məmur-vətəndaş 
münasibətləri xüsusi yer tutur. 
Mən dəfələrlə bu məsələ ilə bağ-
lı öz fikirlərimi demişəm, bu gün 
də deyirəm. Hər kəs bilsin, eşit-
sin və nəticə çıxarsın: məmurlar 
xalq üçün yaşayırlar, əksinə de-
yil. Məmur xalqın xidmətçisidir, 
vətəndaşa xidmət göstərməlidir, 
köməklik göstərməlidir, yekəxanalıq 
etməməlidir, hansısa qanunsuz tələb 
irəli sürməməlidir, özünü təvazökar 
aparmalıdır – özü də, ailə üzvləri də, 

nümunə olmalıdır, rüşvətxorluqla 
məşğul olmamalıdır, soyğunçuluqla 
məşğul olmamalıdır. Məmur bax belə, 
dediyim kimi olmalıdır. Mən hər bir 
dövlət məmurunu təyin edəndə və ya 
icra başçısını başqa vəzifəyə qəbul 
edəndə də göstərişlər verirəm ki, 
get, insanlara qulluq elə, xidmət elə, 
dövlətə xidmət elə, təmiz işlə. Amma 
əfsuslar olsun ki, bəziləri nəticə 
çıxarmırlar və onların da cəzası verilir 
və veriləcəkdir. Biz bütün bu işləri 
görürük ki, Azərbaycanda inkişaf 
hərtərəfli və sürətli olsun, xoşagəlməz 
hallara son qoyulmalıdır”. 

Dövlətimizin başçısı son vaxtlar 
rayonlara təyin etdiyi icra hakimiyyəti 
başçılarına da bu tövsiyələri edir, 
rüşvətxorluğa, korrupsiyaya son qoy-
mağı tələb edir. 

“Dövlət qulluqçularının etik dav-
ranış qaydaları haqqında” Qanun da 
məhz dövlət qulluqçularının qarşı-
sına belə məsul bir vəzifə qoyur. Bu 
qanun dövlət qulluqçuları üçün etik 
davranış qaydalarını, prinsiplərini və 
onlara əməl edilməsi ilə bağlı hüquqi 
mexanizmləri müəyyən edir. Bu 
qaydalar dövlət qulluqçusu statusuna 
malik olan bütün şəxslərə şamil edilir. 
Qanunda birmənalı olaraq qeyd edilir 
ki, hər bir dövlət qulluqçusu qanunun 
aliliyini, insan hüquqlarını, demokra-
tik prinsipləri və yüksək etik davranış 
qaydalarını rəhbər tutaraq bu qanunun 
müddəalarına əməl etməyə borcludur.

Dövlət başçısı tərəfindən 
müəyyənləşdirilmiş islahatlar və 
tədbirlər, demokratik proseslərin 
inkişafına verilən önəm ölkəmizi 
dünyanın inkişaf etmiş dövlətləri 
sırasına qoşur. Sivil, demokratik və 
vətəndaş cəmiyyətinin tələblərinə ca-
vab verən dövlət idarəçiliyi sisteminin 
beynəlxalq standartlar səviyyəsində 
formalaşdırılmasında dövlət qulluq-
çularının üzərinə daha məsul vəzifələr 
düşür. 

Əliqismət BƏDƏLOV, 
“Xalq qəzeti”

Dövlət qulluğunda çalışmaq o deməkdir ki, həmin 
vətəndaşa müstəqil, demokratik dövlət və vətəndaş 
cəmiyyəti quruculuğunun ön sıralarında olmaq imkanı 
etibar edilmişdir. Hər bir şəxs bilməlidir ki, dövlət qul-
luğunda olmaq imtiyaz deyil, məsuliyyətdir, insanlara 
xidmət imkanıdır. Tutduğu vəzifənin səviyyəsindən 
və əhəmiyyətindən asılı olmayaraq, dövlət qulluqçu-
su həmişə xatırlamalıdır ki, o, xalqın xidmətçisidir, 
insanlara xidmət, onların qayğıları ilə yaşamaq onun 
əsas vəzifəsidir.

İlham ƏLİYEV 
Azərbaycan Respublikasının Prezidenti

Avropa Şurası Azərbaycana 
qarşı siyasi sifarişi icra edir

Qısa müstəqllik tarixində AŞPA-
nın Nazirlər Komitəsinə, BMT 
Təhlükəsizlik Şurasına iki dəfə, 120 
dövləti özündə birləşdirən Qoşul-
mama Hərəkatına, Türk Şurasına 
sədrlik etməsi respublikamızın 
dünya birliyində artan nüfuzunun 
göstəricisidir. Azərbaycan artıq kos-
mik ailənin üzvüdür. Bütün bunlar 
qüdrətli iqtisadiyyata malik ölkələrə 
nəsib olur. Azərbaycan məhz belə 
dövlətlərdəndir.

Təbii ki, qısa müstəqillik 
tarixində bir-birindən yaddaqalan 
uğurlar qazanmış ölkəmizin bu 
inkişafını həzm edə bilməyən anti- 
Azərbaycan qüvvələrin ciddi nara-
hatlıq keçirmələri, müxtəlif böhtan 
və iftiralarla, həmçinin yalanla dolu 
hesabatlar hazırlamaları, ikili stan-
dartları özlərinin peşə fəaliyyətinə 
çevirmələri başadüşüləndir. Zaman-
zaman biz bunun şahidi olmuşuq. 
Təəssüf ki, kimlərinsə sifarişlərini 
icra edən beynəlxalq qurumlar 
sırasına artıq Avropa Şurası da 
qoşulub. Ona görə də təəssüf edirik 
ki, bu qurumun təsis olunduğu gün 
dünənə, bu günə təsadüf etmir. Eyni 
zamanda, özünü demokratiyanın 
tərəfdarı, insan hüquq və azadlıq-
larının müdafiəçisi kimi təqdim edir. 
Fəaliyyəti isə bunların tam əksidir. 
Bunu həmin qurumun ikili standart 
“xəstəliyi”ndən hələ də xilas ola 
bilməməsi də təsdiqləyir.

2001-ci il yanvarın 17-də 
Avropa Şurasına eyni gündə 
üzvlüyə qəbul olunan zaman 
Azərbaycan və Ermənistan Av-
ropa Şurası qarşısında bir sıra 
öhdəliklər götürmüşlər. Həmin 
öhdəliklərin biri də Dağlıq Qara-
bağ münaqişəsinin həlli ilə bağlı 
olmuşdu. Xüsusilə, vurğulanma-
lıdır ki, həmin öhdəliklərin həyata 
keçirilməsi ilə bağlı monitorinqi 
Avropa Şurası həyata keçirir. Ay-
dındır ki, münaqişə məsələsinə dair 
fikir bildirmək elə həmməruzəçilərin 
birbaşa mandatına daxildir. Həmin 
vaxtdan başlayaraq, Azərbaycan 
hər zaman Avropa Şurası qarşı-
sında götürdüyü öhdəlikləri yerinə 
yetirib. Bəs Ermənistan necə? 
Bu ölkə 2001- ci ildən indiyədək 
öhdəliklərinin birini də yerinə 
yetirməyib. Əksinə, ildən-ilə daha 
aqressiv olur, atəşkəs rejimini po-

zur, günahsız insanları qətlə yetirir, 
sərhədboyu ərazilərdə təxribatlar 
törədir, işğal etdiyi ərazilərdə 
saxta seçkilər keçirir. Nədənsə, 
Avropa Şurası bu ədalətsizliyə göz 
yumur, beynəlxalq hüququn norma 
və prinsiplərinə hörmətsizliyə 
susqunluq nümayiş etdirir. An-
caq Azərbaycanı tənqid etmək, 
beynəlxalq aləmdə haqqımızda 
mənfi rəy formalaşdırmaq üçün 
“milçəkdən fil düzəltməyə” çalışır, 
erməni lobbisinin sifarişi ilə yalanla 
dolu hesabtlar hazırlayır.

Prezident İlham Əliyev bir 
neçə gün öncə Tərtər və Ağcabədi 
rayonlarına səfəri zamanı Tərtər 
rayonunda Olimpiya İdman Komp-
leksinin açılışı zamanı idmançılarla 
görüşündə də Avropa Şurası-
nın, AŞPA-nın anti-Azərbaycan 
fəaliyyətini, bu qurumların ölkəmizin 
inkişafını gözügötürməyənlərin 
sifarişini yerinə yetirdiyni diqqətə 
çatdırdı . Dövlətimizin başçısı şoula-
rın təşkili üzrə peşəkar olan işğalçı 
Ermənistan tərəfindən bu ilin mart 
ayında Azərbaycanın işğal edilmiş 
ərazilərində qondarma “prezident 
və parlament seçkiləri” keçiril-
diyni xatırlatdı. Bildirdi ki, həmin 
“seçkilər” beynəlxalq ictimaiyyət 
tərəfindən birmənalı olaraq rədd 
edildi. Qeyd etdi ki, dünyanın 
aparıcı və mötəbər təşkilatları eləcə 
də, bir sıra ölkələr Azərbaycanın 

beynəlxalq səviyyədə tanınmış 
ərazi bütövlüyünə və suverenliyinə 
dəstəklərini ifadə etməklə yanaşı, 
qondarma “seçkiləri” tanımadılar. 
Lakin Azərbaycanı tənqid eləmək 
üçün ən kiçik fürsətdən belə ya-
rarlanmağa çalışan AŞPA Monito-
rinq Komitəsinin Azərbaycan üzrə 
həmməruzəçiləri Stefan Şennak və 
Roger Qey bu məsələdə indiyədək 
susurlar. Göründüyü kimi, qərəz və 
kin yuvası olan AŞPA mötəbər ol-
mağı bacarmadı. Əksər beynəlxalq 
təşkilatlar və inkişaf etmiş dövlətlər 
Dağlıq Qarabağda keçirilən saxta 
seçkilərin nəticələrini tanımadıqları-
nı bəyan etsələr də, Avropa Şurası 
bu günə qədər hələ də susur. Hal-
buki, bu qurum münaqişənin nizam-
lanmasına, insan hüquq və azad-
lıqlarının müdafiəsinə daim dəstək 
verəcəyini bəyan edir. Görəsən, 
bu siyasi riyakarlıq nə vaxta qədər 
davam edəcək?

Bu gün Azərbaycan dünya-
da sabitlik adası kimi tanınır. Elə 
buna görə də dünyanın ən nüfuzlu 
beynəlxalq təşkilatları tədbirlərini 
ölkəmizdə keçirməyə üstünlük 
verirlər. Halbuki, hazırda dünyanın 
inkişaf etmiş qüdrətli dövlətlərində 
qarşıdurmalar, münaqişələr, insan 
ölumu səngimək bilmir. Məsələn, 
Fransada aylarla davam edən “sarı 
jiletlilər”lə polis qarşıdurmasında 
yüzlərlə günahsız insanın həbsi, bu 

zorakılığın qurbanları, dağıntılar və 
digər pozucu hadisələr barəsində 
Avropa Şurası səsini qaldırdımı? 
Xeyr! ABŞ-ın Minneapolis şəhərində 
“Nəfəs ala bilmirəm” -- deyə 
inildəyən silahsız qaradərili Corc 
Floydun ölümü ilə əlaqədar bəyanat 
verildimi? Hazırda bu məsələ ilə 
əlaqədar kütləvi iğtişaşlar səngimək 
bilməsə də, Avropa Şurası bir küncə 
qısılaraq sanki heç nə “eşitmir” və 
heç nəyi “görmür”. 

ABŞ-ın Minneapolis şəhərində 
baş verən hadisələrə baxanda sanki 
hansısa qorxulu bir filmə baxdığını 
düşünürsən. Ancaq bütün bunlar 
film deyil, beynəlxalq ictimaiyyətin 
gözləri qarşısında baş verən ən 
real hadisələrdir. Heç kimə sirr 
deyil ki, ABŞ-da qaradərililərə qarşı 
sistematik hal almış ayrı-seçkilik 
mövcuddur. Mayın 26-dan başla-
mış iğtişaşlar zamanı 11 mindən 
çox insan həbs olunub, 16-dan çox 
etirazçı isə həyatını itirib. İnternetdə 
hadisələr zamanı jurnalistlərin 
xəsarət alması ilə bağlı da kifayət 
qədər material mövcuddur. Aksiya-
lar zamanı lüzumsuz yerə hədsiz 
dərəcədə güc tətbiqinin də şahidi 
olduq. Lakin ölkəmizi tənqid etməyə 
vərdiş etmiş qüvvələr , xüsusilə 
Avropa Şurası və AŞPA, nədənsə, 
həmin hadisələri görməzliyə vurur, 
Azərbaycanda kiminsə kiməsə bir 
çırtma vurmasını gözləyirlər. Təbii 
ki, bu işlərdə yerli satqınların və 
xəyanətkarların da “zəhməti” qeyd 
edilməlidir.

Artıq beynəlxalq ictmaiyyətə də 
bəllidir ki, son vaxtlar həm Avro-
pa Şurası, həm də Avropa Şurası 
Parlament Assambleyası (AŞPA) 
tamamilə nüfuzdan düşmüş bir 
quruma çevriliblər. Bunun əsas 
səbəblərindən biri hadisələrə obyek-
tiv münasibət göstərməməsi, ayrı 
-seçkilik etməsi və ikili standartlar-
dan əl çəkə bilməməsidir. Görünür, 
bu qurumlar məhz Azərbaycanın 
hesabına özlərinə reytinq yığma-
ğa çalışır və bu yolla, guya, insan 
hüquq və azadlıqlarının müdafəçisi 
olduğunu sübut etmək istəyirlər. 
Bəs Ermənistan silahlı qüvvələri 
tərəfindən isti ocaqlarından didərgin 
salınmış bir milyondan artıq soyda-
şımızın pozulmuş hüququnu niyə 
müdafiə etmirlər? Çünki erməni 
lobbisnin əlində oyuncağa çevrilib 
və onun siyasi sifarişləri icra edirlər.

Mehman İSMAYILOV, 
Yeni Azərbaycan Partiyası 

Səbail rayon təşkilatı sədrinin 
müavini, politoloq

Azərbaycanın COVID-19 həqiqətləri 
DÜNYA MƏTBUATINDA

Azərbaycanın koronavirus 
pandemiyasına qarşı 
mübarizəsi, ölkəmizdə 

karantin qaydalarının 
tətbiqi xarici mətbuatın da 
diqqətindədir. Rusiyanın “TASS” 
agentliyinin “Boş küçələrdə 
sakitlik. Azərbaycanda 
həftəsonu karantin necə keçir” 
sərlövhəli məqaləsi məhz bu 
mövzuya həsr olunub. 

Məqalədə Azərbaycan 
hökumətinin ölkədə koronavirusa 
yoluxma sayının kəskin artması 
səbəbindən istirahət günləri üçün 
elan etdiyi “Evdən çıxma!” qada-
ğası və paytaxtın küçə, prospekt və 
parkların tam boşalması qeyd edilib. 
Vurğulanır ki, vətəndaşlara iki gün 
ərzində evdən çıxmaq qadağan edilib, 
mağaza, aptek və restoranlar bağ-
lanıb, ictimai nəqliyyat işləməyib. 
Müəllif bu günlərdə hüquq-mühafizə 
orqanlarının əməkdaşları və post-
partul xidmətinin işçilərinin karantin 
şəraitində yorulmadan çalışması 
və sürücülərin hərəkət üçün xüsusi 
icazəsinin olub-olmamasını yoxlama-
ları vurğulanır. Məqalədə qeyd edilir: 
“Belə icazələr yalnız ümumi karantin 
şəraitində fəaliyyətini davam etdirən 
dövlət idarə və müəssisələrinin 
xidməti avtomobillərinə, həmçinin 
təcili tibbi yardım, qəza-xilasetmə 
maşınlarına verilib.Yerli informasi-
ya agentliklərindən birinin texniki 
dəstək xidmətinin əməkdaşı telefonla 
söhbət zamanı TASS-a bildirib ki, onu 
işdən evə gətirən xidməti avtomobili 
polislər bir neçə yerdə saxlayıblar. 
Asayişin qorunmasına Daxili Qo-
şunların hərbi qulluqçuları da cəlb 
olunub. “Şəhər tamamilə boşdur. Polis 
hətta yaşayış məhəllələrində həyətləri 
belə, yoxlayır”, – deyə bildirib.”

Məqalədə fikirləri öyrənilən 
sakinlər “...Anlamaq lazımdır ki, sərt 
tədbirlər insanların sağlamlığı üçün-
dür,” – deyə mövqelərini bildiriblər.

Müəllif  Azərbaycanda karantin 
rejiminin pozulmasına görə qanunla 
fiziki şəxslər üçün 100 manatdan 200 
manatadək, vəzifəli və hüquqi şəxslər 
üçün isə 1,5 min manatdan 2 min 
manatadək cərimə və ya 1 ayadək 
inzibati həbs cəzasının nəzərdə tutul-
duğunu bildirib.

Ərzaqla təminata gəlincə, 
məqalədə vurğulanır ki, sakinlər 

ötən cümə ikigünlük karantin üçün 
ehtiyyat görüblər və zəruri ərzaq 
məhsullarının qıtlığı yox idi.

Agentlik qeyd edir ki, 
Azərbaycan hökuməti yoluxma statis-
tikasında neqativ dinamikanın davam 
edəcəyi təqdirdə, tam özünütəcrid 
təcrübəsinin növbəti istirahət günləri 
də tətbiq olunacağını istisna etmir. 
Üstəlik, bu, digər bölgələri də əhatə 
edə bilər.

ABŞ-ın “The Daily Signal” 
saytında isə “Azərbaycan iqtisadi 
azadlıqları irəli aparmaq üçün ciddi 
addımlar atır” sərlövhəli məqalə dərc 
edilib. 

Antoni B.Kimin müəllifi olduğu 
məqalədə COVID-19 pandemiyası ilə 
əlaqədar Azərbaycan iqtisadiyyatının 
atdığı addımlar və verilən qərarlarla 
bağlı məsələlərə toxunulur. Qeyd 
edilir ki, Azərbaycan iqtisadiyyatının 
əsasını onun zəngin karbohidrogen 
ehtiyatları və digər təbii resurs-
ları təşkil edir. O, karbohidrogen 
ehtiyatları sayəsində hətta Rusiyaya 
alternativ ölkəyə çevrilib. Bu isə öz 
növbəsində, Avropanın, həmçinin 
nəticə etibarı ilə ABŞ-ın enerji 
təhlükəsizliyinə öz müsbət təsirini 
göstərir.

 ABŞ-ın Azərbaycan iqtisa-
diyyatının dayanıqlı inkişafında, 
ölkədə iqtisadi azadlıqlarda və 
qanunun aliliyi ilə bağlı öhdəliklərə 
əməl etməsində maraqlı olan enerji 
şirkətləri 1990-cı illərin əvvəllərindən 
orada neft-qaz hasilatı, həmçinin 
yataqların kəşfiyyatı işləri ilə 
məşğuldur. Müəllif qeyd edir ki, 
bu gün digər neft hasilatçılarında 
olduğu kimi, Azərbaycan iqtisa-
diyyatında da perspektivi ilə bağlı 
qeyri-müəyyənliklər yaranıb. Səbəb 
koronavirus pandemiyası nəticəsində 
enerji resusrlarına tələbatın azalma-
sı, nəticədə onların ucuzlaşmasıdır. 

O, daha sonra yazır: “Koronavirus 
pandemiyası nə vaxtsa sona çata-
caq. Bu zaman iqtisadi azadlıqların 
təmini istiqamətində lazımi addım-
ların atılması hər zaman olduğundan 
daha vacib zərurətə çevriləcək. Bu 
məsələdə Azərbaycan doğru yoldadır. 
Odur ki, onun iqtisadiyyatını tez və 
tamamilə bərpa edəcəyini söyləmək 
mümkündür. Azərbaycan heç bir 
halda iqtisadi azadlıqların təmini 
istiqamətində apardığı işlərdən imtina 
etməməlidir.”

“İrs Fondu”nun 2020-ci ildə ha-
zırladığı “İqtisadi azadlıq indeksi”nə 
görə, Azərbaycan dünyanın iqtisadi 
azadlıqların təminatı istiqamətində 
ən çox iş görən 6 ölkəsindən biridir. 
O, biznes, investisiya azadlığı və 
fiskal sağlamlıq göstəricilərinə görə, 
qlobal reytinqdə mövqeyini 16 pillə 
yaxşılaşdırıb. Bu gün Azərbaycan 
həmin reytinqdə 45 Avropa ölkəsi 
arasında 24-cü yerdədir. Beləliklə, 
“İrs Fondu”nun reytinqinə ilk dəfə 
1996-cı ildə daxil edilmiş Azərbaycan 
iqtisadiyyatı ən azad ölkələr siyahısı-
na düşməyin bir addımlığındadır. 

Vurğulanır ki, Azərbaycanla 
ABŞ arasındakı iqtisadi və ener-
ji əlaqələrinin fonunda, Bakının 
nailiyyətləri, təbii ki, Vaşinqtonun 
da diqqətindən yayınmır. ABŞ bu 
nailiyyətlərə görə Azərbaycanı 
dəfələrlə alqışlayıb. “Bir sözlə, 
Azərbaycanın strateji əhəmiyyəti da-
nılmazdır. Xəzər dənizi hövzəsindəki 
ən böyük dəniz limanı bu ölkənin 
paytaxtı Bakıda yerləşir. Bakı Avropa 
ilə Mərkəzi Asiya arasındakı məhsul 
mübadiləsində vacib nəqliyyat 
qovşağıdır.”--deyə nəşr qeyd edir. 

Müəllif bildirir ki, Azərbaycan 
hər zaman iqtisadi rəqabət meydanı 
olub, geosiyasi əhəmiyyətə malik 
ölkə kimi tanınıb və bu, növbəti 
illərdə də belə olacaq. Onun fikrincə, 
dünyada vəziyyətin qeyri-müəyyən 
olduğu indiki dövrdə isə Bakının 
islahatları davam etdirməsi, iqtisadi 
azadlıqları daha da təkmilləşdirməsi 
vacibdir: “ABŞ Xəzər dənizinin 
sahilində yerləşən vacib tərəfdaşına 
bu işlərdə yardım göstərə bilər. 
Bunun üçün Vaşinqtonla Bakı hər 
iki tərəfi maraqlandıran mövzular 
ətrafında səmimi, açıq və konstruktiv 
dialoqu gücləndirməlidirlər.” 

 Əfsanə BAYRAMQIZI,  
“Xalq qəzeti”

Artıq 14 ildir ki, iyunun 23-ü ölkəmizdə dövlət qulluqçularının peşə bayramı kimi qeyd 
olunur. Bu bayram Azərbaycan Prezidenti İlham Əliyevin 2006-cı il 25 may tarixli 
“Dövlət Qulluqçularının Peşə Bayramı Gününün təsis edilməsi haqqında” sərəncamı 

ilə təsis edilmişdir. Sərəncamda bildirilir ki, Azərbaycan Respublikasında demokratik, hüqu-
qi və dünyəvi dövlət qurulması prosesində dövlət qulluğunun rolunu və Birləşmiş Millətlər 
Təşkilatının Baş Assambleyası tərəfindən iyunun 23-ü Birləşmiş Millətlər Təşkilatının Dövlət 
Qulluğu Günü elan edildiyini nəzərə alaraq, hər il iyunun 23-ü Azərbaycan Respublikasında 
Dövlət Qulluqçularının Peşə Bayramı kimi qeyd edilsin.

Xalqın xidmətində olmaq 
dövlət qulluqçusu üçün şərəfdir

SSRİ-nin süqutundan sonra 
müstəqilliyini bərpa etmiş post-
sovet dövlətləri arasında bu gün 
dünya birliyində Azərbaycanın 
daha çox nüfuz qazandığı, mövqe-
yini möhkəmləndirdiyi, əlaqələrini 
genişləndirdiyi beynəlxalq aləmdə də 
etiraf olunur. Hazırda ölkəmiz heç bir 
dövlətdən asılı olmayaraq, müstəqil 
siyasət yeridir, əməkdaşlığını 
getdikcə genişləndirir və dünya birliyinə inteqrasiya 
olunur. Son illər bir sıra nüfuzlu sorğu mərkəzlərinin 
keçirdikləri rəy sorğularının nəticələri də 
Azərbaycanın sürətlə inkişaf edən dövlətlər sırasında 
olduğunu təsdiqləyir.


